Meddwl am Marc


Marc Pennod 15 adnodau 42-47  

Claddu Iesu

Bob hyn a hyn yn efengyl Marc rydyn ni’n dod ar draws pobl sy’n gwneud rhywbeth arbennig dros Iesu. Cofiwn am Mair a eneiniodd draed Iesu ag olew gan roi’r hyn oedd yn werthfawr yn rodd i Iesu.  Ai person felly oedd Joseff o Arimathea?  Beth wnaeth e dros Iesu?
· mae’n gofyn am ganiatâd Peilat i gymryd corff Iesu gan gymryd y cyfrifoldeb am wneud hynny ar ei ysgwyddau ei hun.

· Mae hefyd yn rhoi’r corff i orwedd mewn bedd nad oedd neb wedi ei ddefnyddio o’r blaen.  Bedd oedd Joseff yn meddwl cadw ar ei gyfer ei hun mae’n debyg. (Mathew 27:60)
Pam oedd dyn parchus fel Joseff yn fodlon risgio ei enw da trwy ofyn am gorff dyn oedd wedi ei groeshoelio fel troseddwr?
“Roedd Joseff yn ddyn____ oedd yn disgwyl am ________ Duw.” (adn 43)

Er ei fod yn aelod o’r Sanhedrin a bod y Sanhedrin heb ddangos parch at Iesu hyd yn hyn (Marc 14:55), doedd e ddim yr un peth â’r bobl grefyddol eraill. Roedd e fel Ioan Fedyddiwr yn “disgwyl am deyrnasiad Duw” (adn 43) ac yn nabod Iesu fel Meseia Duw.

Cwestiwn: Ydyn ni’n bobl sy’n fodlon cymryd risg dros Iesu ac yn fodlon rhoi rhywbeth sy’n werthfawr i ni iddo fe? Beth wnaeth Joseff?
A beth am y menywod mae Marc yn eu henwi?  Doedd gan fenywod ddim statws yn amser Iesu – doedden nhw ddim yn cael eu cyfri’n bobl bwysig. Beth mae adnod 41 yn dweud am eu gwaith yn gofalu ar ôl Iesu? Pam byddai Marc yn enwi’r menywod?  Wrth eu henwi ydy hyn yn dweud  eu bod yn agos iawn at Iesu a’i fod yn trysori eu cwmni?  Efallai ein bod fel y gwragedd heb gael ein hystyried yn bwysig gan bobl o’n cwmpas ond dydy hynny ddim o bwys yng ngolwg Iesu.  Mae lle ganddo i’r gwragedd a  Joseff o Arimathea.

Beth oedd Peilat yn methu credu? (adn 44) Pam oedd hi’n bwysig pwysleisio fod Iesu wedi marw?
Gweddi: Arglwydd Iesu a wnei di ein helpu i fod yn bobl dduwiol sy’n disgwyl am dy deyrnas di?  Helpa ni i gymryd ambell risg yn dy enw ac i roi’r gorau sydd gennym i ti. Gofynnwn hyn yn dy enw’n unig.  Amen 

